Татарстан Республикасы Актаныш муниципаль районы 

Аккүз төп гомуми белем бирү мәктәбе

Ачык дәрес

(VII класста “Сызыкча функция” темасы буенча сәяхәт дәрес )

Дәресне үткәрде: Аккүз төп гомуми белем бирү мәктәбенең      I квалификацион категорияле математика-информатика укытучысы,

 Дилүс Мирзасалих улы Шәвәлиев

Аккүз.
Тема: “Сызыкча функция” темасын кабатлау.
Максат: 1. “Сызыкча функция” темасы буенча белемнәрне ныгыту һәм системалаштыру;
2. укучыларның логик фикерләвен, анализлау, чагыштыру, нәтиҗә ясау күнекмәләрен үстерү;

3. укучыларның мөстәкыйль һәм төркемнәрдә ярдәмләшеп эшләү күнекмәләрен булдыру.

Җиһазлау:

· компьютер;

· проектор;

· экран;

· дәреслек;

· карточкалар;

· маршрут картасы;

· значеклар;

Дәреснең тибы: гомумиләштерү дәресе.

Дәрес барышы.

I. Оештыру. Уңай психологик халәт тудыру.
- Исәнмесез, укучылар. Хәерле көн. Укучылар, бүгенге дәресебезгә күп кунаклар килде. Халкыбызда “Кунак ишегеңне ачса, син йөзеңне ач” дигән әйтем бар. Әйдәгез, без, дә елмаеп, кунакларыбызны сәламлыйк.
II. Сәяхәт башы.
Укучылар, без сезнең белән бүгенге дәрестә, ике төркемгә өчәр-өчәр булып бүленеп, поезд белән “Серле патшалыкка” сәяхәткә чыгарбыз. Юлда төрле киртәләр очравы да бар. Татар халкында “Юлга чыксаң, юлдашың үзеңнән яхшы булсын” дигән әйтем бар. Шуңа күрә дә авырлыклар, киртәләр очраганда бер-берегезгә ярдәм кулы сузсагыз, сәяхәтебез дә уңышлы, күңелле булыр. Хәерле юллар, сезгә, укучылар! Хәерле сәгатьтә юлга кузгалыйк. 

III. Игътибарлылык станциясе.
- Укучылар, сезгә төрле географик фигуралар бирелгән, аларны игътибар белән карап истә калдырырга тырышыгыз. Бу фигуралар күпмедер вакыттап соң экраннан югалырлар. Һәм сезгә экран үзенең сорауларын бирер. Әгәр дә сез бу сорауларга дөрес җавап бирсәгез, сәяхәтебезне алга таба дәвам итәрбез.

Сораулар:

1. Рәсемдә нинди геометрик фигуралар сурәтләнгән һәм алар нинди төстә?

2. Геометрик фигураларда функцияләр нинди формулалар белән бирелгән?

3. Кайсы функцияләрнең графиклары координаталар башлангычы аша үтә?

4. Графиклары үзара параллель булган функцияләрне әйтегез.

- Булдырдыгыз, укучылар. Сәяхәтебезне дәвам итеп, икенче станциябезгә дә якынлаштык. Чираттагы тукталыш “Теоретик разминка” тукталышы.

IV. Теоретик разминка станциясе.
Сораулар:
- Укучылар, хәзер мин ике төркемгә дә икешәр сорау бирәм. Бу сорауларга җавапларыгызны фәнни телдә, төгәл итеп бирергә тырышыгыз.

Сораулар:

1. Нинди функцияне сызыкча функция дип атыйлар?

(у=кх+в рәвешендә формула белән бирелгән функцияне сызыкча функция дип атыйлар. Биредә к һәм в – саннар, х – бәйсез үзгәрешле).

2. Нинди үзгәрешлене аргумент дип атыйлар?

(Аргумент – ул бәйсез үзгәрешле х).

3. Нинди функцияне туры пропорциональлек дип атыйлар?

(у=кх рәвешендә формула белән бирелгән функцияне туры пропорциональлек дип атыйлар. Биредә к  – почмакча коэффициент, х – бәйсез үзгәрешле).

4. Нинди үзгәрешле функция дип атыйлар?

(Функция – ул бәйле үзгәрешле у).

- Укучылар, бу этапны да уңышлы гына үттек. Әйдәгез, хәзер дәфтәрләрне ачып, бүгенге число белән бүгенге дәреснең темасын язып куйыйк.

V. Формулалар станциясе.
- Укучылар, сез дәфтәрләргә тема язган арада чираттагы станциягә дә килеп җиткәнбез. Безнең бу тукталышыбыз “Формулалар” дип атала. Сезгә экранда формулалар бирелгән. Сез әлеге формулалар арасыннан дәфтәрегезгә сызыкча функцияләрне күчереп алыгыз.

           Экранда бирелгән                                              Дөрес җавап

- Укучылар, сезгә экранда тагын формулалар бирелгән. Сез аларны ике төркемгә бүлеп языгыз.

- Укучылар, сез бирелгән формулаларны нинди ике төркемгә бүлдегез? 

(үсүче һәм кимүче функцияләр төркемнәренә бүлдек).

- Дөрес. Укучылар, сызыкча функция кайчан үсүче һәм кайчан кимүче була? 
(Әгәр к>0 булса, у=кх+в сызыкча функциясе үсүче, ә к<0 булса, у=кх+в сызыкча функциясе кимүче була)

- Үсүче функцияләрне атап чыгыгыз.

- Кимүче функцияләрне атап чыгыгыз.

- Укучылар, әйтегез әле, сызыкча функциядә ирекле буын в нәрсәне күрсәтә?

(ирекле буын в сызыкча функциянең графигы ординаталар (Оу)күчәрен нинди ноктада кисеп үтүен күрсәтә).

(укучылар слайд буенча функциянең Оу -лар күчәрен нинди ноктада кисеп үтүен әйтеп чыгалар)

- Булдырдыгыз, укучылар. Ә хәзер, укучылар, сызыкча функциянең графигын төзү алгоритмын әйтегез.
(у=кх+в сызыкча функциясен төзү өчен таблица төзергә кирәк: х-ның ирекле алынган ике кыйммәте өчен функциянең кыйммәтен исәпләргә; нокталарны координаталар яссылыгында билгеләргә һәм алар аша туры үткәрергә).

VI. “Эзләп тап” станциясе.

- Укучылар, сезгә сәяхәт вакытында төрле киртәләр очрарга мөмкин дип кисәткән идем. Бәхетсезлеккә каршы безнең поездның көпчәкләре сафтан чыкты. Аны кабаттан сафка бастыру өчен түбәндәге биремне чишәргә кирәк. 

 (х=-2 булганда функциянең кыйммәтен табарга: -2 һәм -9)
ФИЗКУЛЬТМИНУТКА.

VII. “Графиклар” станциясе.

- Поездыбыз төзәлде, укучылар. Юл дәвамында “Графиклар” станциясенә дә килеп җиттек. Укучылар, сезгә сызыкча функция графигы бирелгән. Шушы графикны файдаланып, түбәндәге кыйммәтләрне табыгыз:

- Дөрес, укучылар. Бирелгән график буенча аның Ох-лар һәм Оу-лар күчәре белән кисешү нокталарының координаталарын табыгыз.

- Укычылар, формулалар арасыннан бирелгән графикка тиңдәшле формуланы сайлап алыгыз.

- Ә хәзер, укучылар, бирелгән графикларны тиңдәшле формулалар белән берләштерик. Мин хәзер сезгә функция графиклары сызылган битләр һәм формулалар таратам, ә сез шуларны график янына беркетеп куярсыз.

1 төркемгә сорау. у =в  сызыкча функциясенең графигы координаталар яссылыгында ничек урнаша? 
(у=в сызыкча функциясе графигы абсциссалар күчәренә параллель туры).
2 төркемгә сорау. у=кх в  сызыкча функциясенең графигы координаталар яссылыгында ничек урнаша? 
(у=кх сызыкча функциясе графигы координаталар башлангычы аша үтүче туры).

- Укучылар, без сезнең белән сәяхәтебезне поездда үтәбез. Укучылар поезд нәрсә буенча хәрәкәт итә? 
- Рельс.
- Дөрес, укучылар, поезд рельс буенча хәрәкәт итә. Сезнең игътибар иткәнегез бармы, рельслар бер-берсенә карата ничек урнашканнар?

- Параллель.

- Әйе, укучылар. Сызыкча функцияләр үзара нинди торышларда булырга мөмкин? 

- Параллель, кисешүче, тәңгәл килергә мөмкин.
- Булдырдыгыз. Экранда бирелгән графиклар үзара ничек урнаштылар микән, әйдәгез алар хакында да белемнәребезне барлап карыйк.

(1,3 – кисешәләр; 2 – тәңгәл килә; 4 - параллель).

VIII. “Практик биремнәр” станциясе.

- Укучылар, сезнең белән без бирелгән графикларның кисешү нокталарының координаталарын табарбыз. Әйтегез әле, укучылар, графикларның кисешү нокталарының координаталарын ничә төрле юл белән чишеп була? 
(2 ысул белән).
- Беренче төркем график ысул белән, ә икенче төркем гамәли ысул белән чишәр. Һәр төркемнән 1 укучы тактада эшләр. Төркемнәрдә фикер алышыгыз да тактагы рәхим итегез.

IX. “Дәреслектә күнегүләр” станциясе.
№380. (беренче төркем тактада).
у=кх+1 рәвешендәге ниндидер функциянең графигы у=-0,4х функциясе графигына параллель. к коэффициентының кыйммәтен табыгыз һәм              М(50;-19) ноктасы бу графикныкы икәнен ачыклагыз.

Чишү: Графиклар параллель булгач, аларның коэффициентлары тигез була. Димәк,  к=-0,4. Моннан формула килеп чыга у = -0,4х + 1.

х урынына М-ның кыйммәтен куеп табабыз: у = -0,4*50 + 1 = -19. 
Димәк МЄ у.

№ 381. (икенче төркем тактада).
у = 1,5х – 3 функциясенең графигына параллель һәм графигы А(2;3) ноктасы аша үтүче турыдан гыйбарәт булган функциянең формуласын языгыз. Графигын төзегез.  
Чишү: Графиклар параллель булгач, аларның коэффициентлары тигез була. Димәк, к=1,5. График А (2;3) ноктасы аша үткәч формулага куеп в-ны исәплибез. 

у = к*х + в

3 = 1,5*2 + в 

3 = 3 +в

в = 0 Моннан у = 1,5х формуласы килеп чыга.

Мисал: Рәсемдә бирелгән у =кх+в сызыкча функциясе графигы буенча аның формуласын языгыз.

- Укучылар, безнең бүгенге сәяхәтебез ахырына да якынлашты. Без сезнең белән “Функцияләр” темасы буенча “Серле патшалык”ка килеп тә җиттек. Алда сезне тагында катлаулырак сынау - Контроль эш көтә. Бүгенге кабатлау дәресебез сезгә әлеге сынауны үтәргә ярдәм итәр дип уйлыйм.
X. Өй эшләре бирү. Контроль эшкә әзерләнергә. Карточкаларда биремнәр.

XI. Йомгаклау. Төркемнәрдә җыелган значекларны санап, актив катнашучыларга билгеләр кую.

